
Efni: Umsögn um frumvarp að lögum um opinber skjalasöfn (þingskjal 403 -  246. mál)

Stjórn Sagnfræðingafélags Íslands hefur haft frumvarp að lögum um opinber skjalasöfn, sem 
nú liggur fyrir Alþingi, til umfjöllunar. Stjórn félagsins leggur áherslu á að aðgangur að 
upplýsingum sé eins opinn og unnt er með tilliti til þess að þau gögn, sem eðlilegt er að leynt 
fari, s.s. vegna viðkvæmra málefna einstaklinga, verði háð aðgangstakmörkunum. Varðveisla 
heimilda og aðgengi að þeim eru meginforsenda sagnfræðirannsókna og því skiptir miklu 
máli hvernig aðgangi að upplýsingum sé fyrirkomið í stjórnsýslunni. Stjórn 
Sagnfræðingafélags Íslands sendi umsögn við sambærilegt frumvarp, sem þá var frumvarp að 
lögum um Þjóðskjalsafn Íslands, veturinn 2010-2011. Ennfremur gerði stjórn félagsins 
athugasemdir við frumvarp að upplýsingalögum, sem varð að lögum í upphafi árs 2012. 
Nokkur ákvæði sem stjórn Sagnfræðingafélags Íslands gerði athugasemdir við í þessum 
áðurnefndu frumvörpum og þá var fallið frá, birtast nú hér á ný í frumvarpi að lögum um 
opinber skjalasöfn. Einnig eru nokkur önnur atriði sem stjórn félagsins vill beina 
athugasemdum að.

Stjórn Sagnfræðingafélags Íslands gerir eftirfarandi athugasemdir við frumvarpið:

10. gr. Hlutverk opinberra skjalasafna
Í 10. gr. frumvarpsins er skýrt frá hlutverki opinberra skjalasafna, einkum um varðveislu 
skjala og eftirlit. Í greininni er einnig talað um að opinber skjalasöfn skuli „gangast fyrir 
rannsóknum sem tengjast safnkosti skjalasafna ... eftir því sem fjárheimildir leyfa á hverjum 
tíma“. Það ber að fagna því að lögð sé áhersla á rannsóknir, en þó mætti útfæra þetta markmið 
enn betur en frumvarpið gerir. Stjórn Sagnfræðingafélags Íslands leggur til að komið verði á 
fót rannsóknarstöðum innan opinberra skjalasafna, þar sem stöðugildi verði eyrnamerkt til 
rannsókna. Það má benda á að á öðrum söfnum á Íslandi eru virkar rannsóknarstöður, t.d. á 
handritasviði Stofnunar Árna Magnússonar í íslenskum fræðum, þar sem starfsmenn fást 
einkum við rannsóknir á þeim skjölum sem þar eru varðveitt og á Þjóðminjasafni Íslands er 
rannsóknarstaða í nafni Kristjáns Eldjárns.



11. gr. Afhendingarskyldir aðilar
Í 11. gr. frumvarpsins er fjallað um þá aðila sem eru afhendingarskyldir á gögnum sínum til 
viðkomandi skjalasafna. Stjórn Sagnfræðingafélags Íslands vill lýsa yfir ánægju með að 
lögaðilar sem eru að 51% hluta eða meira í eigu hins opinbera sé skylt að koma gögnum 
sínum til varðveislu á opinbert skjalasafn. Stjórn félagsins lýsir þó þungum áhyggjum yfir 
framtíð gagna Alþingis. Í núverandi lögum um Þjóðskjalasafn Íslands frá 1985 er með afar 
skýrum hætti kveðið á um að Alþingi skili gögnum sínum til varðveislu til Þjóðskjalasafns. 
Stjórn Sagnfræðingafélags Íslands leggur áherslu á að svo verði áfram. Núverandi frumvarp 
gerir hins vegar ekki ráð fyrir að Alþingi verði meðal afhendingarskyldra aðila. Í texta 
greinargerðar með frumvarpinu er talað um sjálfstæða stöðu skjalasafna þinga á 
Norðurlöndum og rætt ýmsar hugmyndir um framtíðarvarðveislu gagna Alþingis, s.s. að sett 
verði sérstök lög eða reglur um skjalasafn Alþingis og undirstofnanir þess. Á meðan engin 
skýr stefna hefur verið sett um gögn Alþingis og ekki liggja fyrir nein úrræði hvað þetta 
varðar, setur núverandi frumvarp alla varðveislu á gögnum Alþingis í óvissu, og þar með 
aðgang almennings og fræðimanna að þeim gögnum. Enda hefur texti greinargerðar með 
frumvarpi ekkert lagagildi og ber því að beina athugasemdum fyrst og fremst að texta 
lagagreinanna sjálfra. 3. mgr. 11. gr. setur varðveislu og aðgang að gögnum Alþingis í óvissu. 
Því mótmælir stjórn Sagnfræðingafélags Íslands og fer fram á að um varðveislu og aðgang 
Alþingis verði frekar farið eftir lögum nr. 66/1985 um Þjóðskjalasafn Íslands.

13. gr. Einkaskjalasöfn
Í 13. gr. frumvarpsins er talað um að opinberu skjalasafni sé „heimilt að taka við skjölum 
annarra en afhendingarskyldra aðila til varðveislu og eignar“ . Stjórn Sagnfræðingafélags 
Íslands er vitanlega sammála þessu, enda eru einkaskjöl ekki síður mikilvægar heimildir. 
Söfnun einkaskjalasafna hefur þó verið frekar tilviljanakennd en skipulögð. Til þess að aðföng 
einkaskjalasafna verði markvissari og mikilvægar heimildir varðveitist, er mikilvægt að í 
lögum um opinber skjalasöfn sé kveðið sterkara á um varðveislu einkaskjalasafna og að 
opinber skjalasöfn skuli móta aðfangastefnu fyrir þann flokk. Stjórn Sagnfræðingafélags 
Íslands mælist því til þess að í nýjum lögum um opinber skjalasöfn verði kveðið á um að 
hlutverk þeirra verði jafnframt að varðveita einkaskjalasöfn og móta aðfangastefnu fyrir 
landið um söfnun þeirra.

25. gr. Sérstakar aðstæður
Í 25. gr. frumvarpsins er kveðið á um sérstakar aðstæður þar sem opinbert skjalasafn geti 
synjað aðgangi að skjali sem sé yngra en 110 ára, svo sem þegar það hefur að geyma 
upplýsingar um einkamálefni einstaklinga eða um almannahagsmuni sé að ræða. Hér er að 
mati stjórnar Sagnfræðingafélags Íslands um „opna“ heimild að ræða, sem er afar matskennd 
og óskýr. Hún gengur mun lengra en þau ákvæði sem fjalla um upplýsingar um einkamálefni, 
þ.e. í 22. gr. um 80 ár frá því að skjöl urðu til, eða virka almannahagsmuni, þ.e. í 24. gr. um 
40 ár. Orðalagið í 25. gr., „svo sem þegar“ skjal hefur upplýsingar um einkamálefni 
einstaklinga eða um almannahagsmuni sé að ræða, gefur aðeins til kynna að þessir tveir 
möguleikar gætu hugsanlega verið ástæður þess að aðgangi að skjali sé lokaður, ekki að þeir 
séu forsenda þess. Ástæða er til að gera athugasemd við að stjórnsýslunni sé veittur réttur til



geðþóttaákvarðana með þeim hætti. Þá er í frumvarpinu óskýrt hvaða aðili/ar hafi rétt eða 
skyldu til að úrskurða um lengingu aðgangstakmarkana eða hvert ferli slíkrar ákvarðanatöku 
sé. Ennfremur er frumvarpið óskýrt hvort hægt verði að áfrýja slíkum úrskurði til 
úrskurðarnefndar um upplýsingamál eða annarra aðila innan stjórnsýslunnar. Stjórn 
Sagnfræðingafélags Íslands mótmælir því þessari lagagrein og fer fram á að hún verði 
fjarlægð úr frumvarpinu.

30. gr. Þagnarskylda
Í VII. kafla frumvarps að lögum um opinber skjalasöfn er að finna ákvæði um aðgang að 
skjölum, sem séu undanþegin upplýsingarétti. Þar er farið ítarlega í ákvæði um hvernig afla 
beri samþykkis, s.s. Persónuverndar, um aðgang að skjölum og ekki megi birta upplýsingar á 
persónugreinanlegan hátt í rannsóknarniðurstöðum. Stjórn Sagnfræðingafélags Íslands er í 
sjálfu sér ekki ósammála þeim tilvikum þar sem hlífa þurfi einstaklingum frá því að 
upplýsingar um þá verði birtar á persónugreinanlegan hátt, en engu að síður er vert að lýsa 
yfir áhyggjum með þau þröngu skilyrði sem birtast í kaflanum, s.s. um þagnarskyldu 30. gr. 
Þar er kveðið á um að sá sem fái aðgang að skjölum, sem undanþegin eru upplýsingarétti, 
megi „ekki birta, afhenda eða nota upplýsingar sem hann hefur þannig fengið aðgang að á 
annan hátt en mælt er fyrir um í leyfi hins opinbera skjalasafns“. Þessi texti vekur augljóslega 
upp spurningar um ákvörðunarvald hins opinbera á því hvernig upplýsingar séu notaðar og 
birtar og ennfremur spurningar um framtíð fræðilegra rannsókna. Hér er að mati stjórnar 
Sagnfræðingafélags Íslands vegið allverulega að akademísku frelsi fræðimanna.

VIII. kafli. Öryggismálasafn og aðgangur að því
Í umræddum kafla eru breytingar á lögum nr. 66/1985 um Þjóðskjalasafn Íslands, sem 
samþykktar voru á Alþingi þann 16. mars 2007, teknar upp óbreyttar efnislega séð. Stjórn 
Sagnfræðingafélags Íslands bendir á að ástæða sé til þess að endurskoða viss ákvæði þeirra 
laga. Samkvæmt 32. grein er almenningi heimill aðgangur að skjölum Öryggismálasafns 
nema þar séu upplýsingar sem varði 3. eða 4. mgr. 34. gr. en í þeim málsgreinum er aðeins 
kveðið á um að fræðimenn megi ekki skýra frá eða miðla á annan hátt persónugreinanlegum 
upplýsingum um lifandi einstaklinga án samþykkis þeirra eða upplýsingum um viðkvæm 
einkamálefni sem finna má í umræddum skjölum. Í 34. gr. eru m.ö.o. aðeins settar 
takmarkanir á miðlun upplýsinga en í 32. gr. eru settar aðgangstakmarkanir. Þetta eru í eðli 
sínu ólíkar takmarkanir og óljóst hvernig lesandinn getur vitað fyrirfram hvort viðkomandi 
gögn innihaldi viðkvæmar upplýsingar sem varða umræddar málsgreinar eða ekki. Til þess 
þarf hann aðgang að skjalinu. Í 34. gr. er kveðið á um aðgang fræðimanna að skjölum 
Öryggismálasafns en í 8. mgr. greinarinnar eru fræðimenn skilgreindir sem „þeir sem hafa 
stundað fræðirannsóknir í hug- eða félagsvísindum og birt rannsóknir sínar á viðurkenndum 
vettvangi“ . Þessi skilgreining orkar tvímælis. Með henni eru nemendur á háskólastigi og aðrir 
sem stunda fræðistörf af einhverju tagi en falla utan við þessa skilgreiningu undanskildir þeim 
fríðindum og skyldum sem 34. gr. frumvarpsins veita fræðimönnum. Þá er óljóst hvers vegna 
þörf er á sérreglum fyrir fræðimenn þar sem 32. gr. frumvarpsins veitir öllum almenningi 
aðgang að umræddum skjölum og þá aðeins með fyrrgreindum fyrirvara. Stjórn 
Sagnfræðingafélags Íslands mælist til að umræddur kafli verði endurskoðaður með hliðsjón af 
ofangreindum athugasemdum og með aðgengi fræðimanna og almennings að leiðarljósi.



41. gr. Ljósrit eða afrit af skjölum o.fl.
Í 41. gr. frumvarpsins er kveðið á um afritun skjala. Samkvæmt drögunum ákveður ráðherra 
með gjaldskrá hvað greiða skuli fyrir ljósrit og afrit gagna, þannig að „mætt sé þeim kostnaði 
sem af því hlýst, þ.m.t. efnis- og launakostnaði og eðlilegum afskriftum af þeim búnaði sem 
notaður er við afritun gagna“. Stjórn Sagnfræðingafélags Íslands telur ótækt að þeir sem óski 
eftir upplýsingum og afritum af þeim skuli þurfa að bera kostnað af tækjahaldi og 
launakostnaði stjórnvalda, nokkurs sem rekið er af opinberu fé. Hér er því um að ræða 
gjaldtöku sem er komin langt út fyrir þau mörk sem eðlilegt getur talist. Það er óforsvaranlegt 
að takmarka afritun almennings og fræðimanna á gögnum með þessum hætti.

Stjórn Sagnfræðingafélags Íslands fer fram á að orðið verði við ofangreindum athugasemdum 
í frekari vinnu við frumvarp að lögum um opinber skjalasöfn. Stjórn félagsins leggur áherslu á 
að ákvæði um varðveislu gagna og aðgang að þeim séu skýr og að hagsmunir almennings og 
fræðimanna séu hafðir að leiðarljósi hvað það varðar.

Fyrir hönd stjórnar Sagnfræðingafélags Íslands 
Ólafur Arnar Sveinsson, ritari (sign.) 

Vilhelm Vilhelmsson, varaformaður (sign.)


